ГРАМАДЗЯНСКАЯ ЛІРЫКА. ЯНКА КУПАЛА. «СПАДЧЫНА»

Не шукай сабе, мой братку, 
3 ветрам Бацькаўшчыну-матку 
Ні на сушы, ні на моры, 
Ні у шчасці, ні у горы, 
Не шукай яе там, братку! 
Яе знойдзеш вельмі блізка, 
Як знаходзіць лес вятрыска, 
Толькі ў сэрца глянь сваё ты 
I ў душу заглянь з ахвотай, 
Знойдзеш Бацькаўшчыну блізка!

Янка Купала

Мэта ўрока: дапамагчы вучням усвядоміць непарыўную злітнасць лірычнага героя верша з роднай зямлёй, высокі грамадзянскі пафас, адметнасць вы​яўлення патрыятычнага пачуцця праз кампазіцыю, памер, вобразна-выяўленчыя сродкі мовы; ствараць уяўленне пра лірычнага героя і грамадзянскую лірыку.

Апераджальныя заданні да ўрока на выбар вучняў:

1. Успомні вобраз Гусляра з паэмы Янкі Купалы «Курган». На прыкладзе гэтага вобраза паразважай, у чым выяўляецца чарадзейная сіла мастацтва. 
2. Падрыхтуйся выразна прачытаць у класе верш Янкі Купалы «Спадчына» і назваць тыя мастацкія вобразы, якія складаюць паняцце «спадчына». 
3. Параўнай паміж сабой першыя строфы трох вершаў Янкі Купалы і выдзелі сярод названых тыя асаблівасці, якія аб'ядноўваюць вершы, магчыма, гэта будуць род, жанр, тэма, назва, памер, аўтар.

Не шукай ты шчасця, долі 
На чужым, далёкім полі, 
Гэт, за шумным лесам-борам, 
За шырокім сінім морам 
Не шукай ты шчасця, долі!

Янка Купала. «Не шукай...»

Я буду маліцца і сэрцам, і думамі, 
Распетаю буду маліцца душой, 
Каб чорныя долі з мяцеліцаў шумамі 
Ужо больш не шалелі над роднай зямлёй... 
Янка Купала. «Мая малітва»

Ад прадзедаў спакон вякоў 
Мне засталася спадчына; 
Паміж сваіх і чужакоў 
Яна мне ласкай матчынай...

Янка Купала. «Спадчына»

4.
Падрыхтуй сціслае паведамленне для аднакласнікаў пра лірычныя жанры па аднайменным артыкуле, змешчаным у падручніку.

5.
Знайдзі і прынясі на ўрок ілюстрацыю беларускага мастака Міхася Басалыгі да верша «Спадчына», каб можна было разгледзець яе пасля прачытання твора і ўбачыць вобразы, якія мастак выдзеліў сярод іншых (два буслы ля гнязда на пярэднім плане, углыбіні — драўляныя крыжы на могілках, краявіды з млынам і замкам), падумаць, ці проціпастаўляе мастак, гэтак жа, як паэт, велічнае і звычайнае.

Ход урока

Лагічна было б пачаць урок з праслухоўвання песні «Спадчына» ў выкананні ансамбля «Песняры» (музыка Ігара Лучанка), паколькі народныя і літаратурныя песні разглядаліся на папярэдніх занятках. Тады створыцца адпаведны лірычны настрой і зацікаўленасць тэкстам, словамі песні. Але можна і прыберагчы слуханне на апошні этап урока, а пачаць яго з выступленняў вучняў або з паведамлення настаўніка пра гісторыю напісання верша і яго выразнага прачытання.

Вучні могуць не ведаць значэння шмат якіх слоў, якія сёння не ўжываюцца ў гарадскім побыце, таму іх варта адразу ж патлумачыць. Так, напрыклад, «верасны» - прыметнік ад слова «верас». Гэта нізкая вечназялёная кустовая расліна з дробным лісцем і лілова-ружовымі кветкамі. «Тын» — агароджа з папярочных або вертыкальных жэрдак, пераплеценых прутамі лазы, хворастам, або суцэльная агароджа з убітых у зямлю жэрдак, плашак. «Покатам» — адзін каля аднаго, без асобага парадку (ляжаць, спаць і г. д.). «Усцяж» — на ўсёй прасторы, ва ўсіх напрамках; скрозь. «Скарб» тут тое, што мае асабліва вялікую вартасць, або каштоўнасці матэрыяльныя (багацце, маёмасць) ці духоўныя і культурныя. «Труцень» - той, хто не працуе, а жыве за кошт працы другіх; лодар. «Светач» — пра тое, што з'яўляецца носьбітам праўды, свабоды, культуры і г. д. або пра таго, хто нясе з сабою ісціну, асвету, свабоду і г. д. «Спадчына» - маёмасць, гаспадарка, якая пасля смерці ўладальніка пераходзіць у чыю-небудзь уласнасць, або з'явы культурнага жыцця, быту, якія ўспрыняты ад папярэдніх дзеячаў, ад мінулых часоў.

Слоўнікавую работу можна правесці перад выразным чытаннем верша, тады яго змест адразу будзе ўспрымацца больш правільна і поўна.

Першае цэласнае ўспрыманне класічнага твора Янкі Купалы абавязкова варта дапоўніць аналізам яго па частках, нават па строфах, таму на другім этапе ўрока раім арганізаваць самастойную работу вучняў з тэкстам верша па тэставых заданнях. Пажадана, каб кожны вучань ахапіў іх усе і мог пры гэтым пры неабходнасці свабодна карыстацца адказамі да тэставых заданняў.

У працэсе такой работы падлеткі ўбачаць, як за кошт майстэрскага выкарыстання моўных сродкаў дасягаецца мілагучнасць верша, упэўняцца, што ён мае двухскладовы памер з націскам на другім складзе (ямб) і спалучае ў сабе як рэальныя карціны і вобразы, так і таямніча-казачныя, а таксама змогуць пераканацца ў невыпадковасці даволі частага ўжывання лірычным героем асабовых і прыналежных займеннікаў («мне», «я», «маіх», «мая»), зразумець, што яно сведчыць аб яго праве на ўласнае, нетрадыцыйнае разуменне спадчыны, клопаце пра яе захаванне.

Найбольш складаныя для вучняў тэставыя заданні можна выконваць калектыўна (у супрацоўніцтве з аднакласнікамі і настаўнікам). У заключэнне самастойнай працы з мастацкім тэкстам варта нагадаць пра паняцце «падтэкст», якое вывучалася ў 7 класе ў сувязі з вершам Васіля Зуёнка «Я са шля-хоў далёкіх...». Гэта такі спосаб паказу жыццёвай з'явы, калі важныя думкі і пачуцці не выказваюцца непасрэдна, адкрыта, а як бы стоены за іншымі словамі, угадваюцца па інтанацыі, намёку.

Такая згадка будзе тут вельмі дарэчы, таму што падкрэслена сціплая канцоўка верша («Усяго Старонкай Роднаю») мае глыбокі падтэкст: для лірычнага героя няма нічога даражэй за радзіму. Пра тое самае сведчыць і эпіграф да ўрока з верша Купалы «Не шукай...».

Калі аналіз верша па тэставых заданнях будзе доўжыцца да канца ўрока, то з паняццямі «лірычныя жанры» і «грамадзянская лірыка» вучні пазнаёмяцца дома, а верш «Спадчына» будуць вучыць на памяць.

У тым выпадку, калі застанецца час на ўроку, можна прапанаваць ім, прачытаўшы артыкул «Грамадзянская лірыка», выпісаць з яго азначэнні асноўных паняццяў, гэта значыць адказаць на пытанні: якія вершы адносяцца да грамадзянскай лірыкі, якія асноўныя тэмы складаюць яе, якія мастацкія прыёмы найчасцей выкарыстоўваюцца ў грамадзянскай лірыцы і наколькі ўзнёсла-гучнага або сцішана-задушэўнага чытання яна патрабуе.

